 2014-2015 воясын Коми Республикаын артавсьӧ содтӧд эштӧдны 2600 места вылӧ школаӧдз велӧдан 33 стрӧйба

Татшӧм юӧрсӧ висьталіс Коми Республикаса йӧзӧс велӧдан министр Владимир Шарков  Коми Республикаса Веськӧдлан котырлӧн чукӧртчылӧм дырйи. 

«Коми Республикаын школаӧдз челядьӧс велӧдан дінму тэчас бурмӧдӧм могысь артавсьӧ кыпӧдны да выльмӧдны кызь ӧти объект да капитальнӧя дзоньтавны челядьӧс школаӧдз велӧдан дас кык объект 1740 места вылӧ, мый планируйтӧма эштӧдны  2014-2015 воясын, сы лыдын дас нёль стрӧйба серти уджсӧ помаласны  2014 во помӧдз. 2014-2015 воясын ставыс артавсьӧ школаӧдз велӧдан челядьлы содтӧд эштӧдны комын куим объект  2600 места вылӧ, мый сетас позянлун сё прӧчент вылӧ став челядьсӧ куим арӧссянь сизим арӧсӧдз босьтны  школаӧдз велӧдан организацияясӧ, а сідзжӧ чинтыны ӧчередьсӧ босьтны челядьсӧ ӧти арӧссянь куим арӧсӧдз», - тӧдчӧдіс В.Шарков.

Йӧзӧс велӧдан министр  пасйис, мый стрӧитчӧм да выльмӧдчӧм кузя уджъясыс мунасны и ӧтувъя велӧдан организацияясын.

«Таво ми аварийнӧйяс пыдди кыпӧдам кык  общеобразовательнӧй школа Мылдін районса   Якша посёлокын да Кулӧмдін районса Немдін сиктын, а сідзжӧ ичӧт школа-челядьӧс видзанін Сосногорск районса Керки посёлокын. Арталӧма заводитны стрӧитны школаяс Мылдін районса Приуральскӧйын, Сыктывкарын да Луздор районса  Летка сиктын. Тырвыйӧ выльмӧдасны республикаса нёль  общеобразовательнӧй учреждение – кык школа  Интаын да кык -  Сосногорскын. Ухтаса кык  школа дзоньталасны капитальнӧя, уджъяс нуӧдӧм бӧрын найӧс пыртасны уджӧ. Таысь кындзи, 2014 во вылӧ планъясын – дзоньтавны кыксё ӧкмыс муниципальнӧй велӧдан организация. Сідзжӧ дзоньталасны школаясысь кызьысь оз этшаджык спорт зал, лоӧ сувтӧдӧма школабердса кык спорт площадка да кык жыр лоӧ вӧчӧма спорт зал пыдди», - шуис Владимир Шарков.

Йӧзӧс велӧдан министр сідзжӧ висьталіс водзӧ вояс вылӧ кӧсйӧмъяс йылысь. Сідз,  2015 воын аварийнӧй школа пыдди заводитасны кыпӧдны выльӧс Вуктыл районса Дутов сиктын,    Княжпогост  районса Серегов сиктын да Койгорт районса  Кажым посёлокын.

«Каръясӧ да районъясӧ удж кузя волігӧн йӧз унатор юасьӧны.  И буретш унджык юалӧмыс йитчӧма, сы лыдын,  йӧзӧс велӧдан юкӧнкӧд - кӧні мый кутасны дзоньтавны, мый стрӧитны, мый кутасны выльмӧдны. Та вӧсна планируйтӧм удж серти став юӧрсӧ колӧ вайӧдны, медводз,  муниципалитетъясса олысьясӧдз», -  республикаса йӧзӧс велӧдан министрлӧн  доклад серти шуис Вячеслав Гайзер.
